
Հոդված 1. 2016 թվականի հոկտեմբերի 4-ի հարկային oրենսգրքի (այսուհետ՝ Օրենսգիրք) 398-րդ հոդվածը լրացնել նոր՝ 5.1-րդ մասով՝ հետևյալ բովանդակությամբ.
«5.1. Հարկային մարմնի կողմից իրականացվող վարչարարության (բացառությամբ հարկային ստուգումների և ուսումնասիրությունների) շրջանակներում ինչպես թղթային եղանակով, այնպես էլ կառավարման ավտոմատացված համակարգերի կիրառմամբ ընդունված և հաստատված պարտադիր ծանուցման ենթակա փաստաթղթերը հարկ վճարողներին կարող են իրազեկվել (ծանուցվել) էլեկտրոնային եղանակով:
Հարկ վճարողների էլեկտրոնային եղանակով իրազեկումն իրականացվում է վերջիններիս կողմից Օրենսգրքով սահմանված կարգով և ժամկետներում հարկային մարմին ներկայացված էլեկտրոնային փոստի հասցեին պարտադիր ծանուցման ենթակա փաստաթղթերն ուղարկելու եղանակով:
Հարկ վճարողների կողմից հարկային մարմին ներկայացված էլեկտրոնային փոստի հասցեին ուղարկված պարտադիր ծանուցման ենթակա փաստաթղթերն ուժի մեջ են մտնում հարկային մարմնի կողմից այդ փաստաթղթերը հարկ վճարողների էլեկտրոնային փոստի հասցեին ուղարկելու օրվան հաջորդող օրվանից:
Հարկ վճարողների կողմից էլեկտրոնային փոստի հասցեն հարկային մարմին չներկայացնելու դեպքում պարտադիր ծանուցման ենթակա փաստաթղթերի էլեկտրոնային ծանուցումն իրականացվում է Հայաստանի Հանրապետության հրապարակային ծանուցումների պաշտոնական ինտերնետային կայքում պարտադիր ծանուցման ենթակա փաստաթղթերը տեղադրելու միջոցով, ինչի դեպքում այդ փաստաթղթերն ուժի մեջ են մտնում Հայաստանի Հանրապետության հրապարակային ծանուցումների պաշտոնական ինտերնետային կայքում տեղադրելու օրվան հաջորդող օրվանից:»:
Հոդված 2. Օրենսգրքի 398-րդ հոդվածը լրացնել նոր՝ 6.1-րդ մասով՝ հետևյալ բովանդակությամբ.
«6.1. Հարկային մարմնի կողմից իրականացված հարկային հսկողության արդյունքներով առաջադրված  դրամական պահանջները կատարման ներկայացնելու ժամկետը առանձին դեպքերում հարկային մարմնի դիմումի հիման վրա Հայաստանի Հանրապետության արդարադատության նախարարության հարկադիր կատարումն ապահովող ծառայության կողմից կարող է ճանաչվել հարգելի պատճառներով բաց թողնված և վերականգնվել, եթե կներկայացվեն բավարար ապացույցներ, որ օրենքով սահմանված ժամկետում դրամական պահանջների կատարման չներկայացնելը կապված չի եղել պաշտոնատար անձի դրսևորած անգործության հետ կամ առկա է եղել արտակարգ և տվյալ պայմաններում անկանխելի հանգամանք(ներ):»:
Հոդված 3. Սույն օրենքն ուժի մեջ է մտնում պաշտոնական հրապարակմանը հաջորդող օրվանից:
Սույն օրենքի 2-րդ հոդվածի դրույթները տարածվում են նաև մինչև սույն օրենքի ուժի մեջ մտնելը հարկային մարմնի կողմից իրականացված հարկային հսկողության արդյունքներով ընդունված և անբողոքարկելի դարձած վարչական ակտերով առաջադրված հարկային պարտավորությունների կատարման նկատմամբ:

